
Forseti, ágætu bæjarfulltrúar,

Við lifum á viðburðaríkum tímum. Tímum Covid veirunnar og afleiðingum hennar. Tímabili sem við 
sjáum ekki enn fyrir endann á, og ljóst að áhrifanna mun gæta lengi. 

Hvað skipulag varðar hefur Covid veiran aukið óvissuna á íbúðamarkaði og nú eru nokkur dæmi um 
að þróunaraðilar séu að kanna möguleikann á því að skila inn lóðum og nú þegar hefur einni lóð verið 
skilað inn. Umræða er í gangi hvernig hægt er að fresta verkefnum og létta á skuldbindingum 
þróunaraðila þangað til þeir sjá betur fram í tímann.

Það er skrýtið að halda stefnuræðu skipulagsráðs á slíkum óvissutíma. En um leið er mikilvægt að 
reyna horfa áfram veginn, en ekki tapa sér í bölmóð.

Það eru t.d. forréttindi að fá að taka þátt í fyrsta formlega stafræna fundi bæjarstjórnar Akureyrar. 

Annars er ætlun mín í dag að gefa ykkur yfirsýn yfir stöðu skipulagsmála Akureyrarbæjar og hver 
stefna skipulagsráðs er. 

Efnistök ræðu minnar í dag eru eftirfarandi: Ég ætla að svara spurningunum: 

A. Hver er stefna skipulagsráðs?
B. Hver eru helstu skipulagsverkefnin framundan?
C. Hver er staða byggingar og skipulagsmála á Akureyri m.t.t. til uppbyggingu íbúðarsvæða, 

atvinnusvæða og opinberrar uppbyggingar?

Loks er örlítil persónuleg hugleiðing um áskoranir í skipulagsmálum ásamt lokaorðum.

1. Hver er stefna skipulagsráðs?

Stefna skipulagsráðs á kjörtímabilinu er yfirfarin og samþykkt ár hvert samhliða gerð starfsáætlunar. 
Samkvæmt henni er lögð áhersla á eftirfarandi verkefni á kjörtímabilinu:

 Þéttingu byggðar í góðri samvinnu og samráði við íbúa og aðra hagsmunaaðila.
 Uppbyggingu í miðbæ Akureyrar og á hafnarsvæði í nágrenni við Hof.
 Uppbyggingu á þróunarsvæðum á Oddeyri þar sem m.a. verður heimilt að byggja íbúðir á 

núverandi athafnasvæðum.
 Tryggja nægjanlegt og fjölbreytt framboð lóða innan sveitarfélagsins, bæði íbúða- og 

atvinnulóða.
 Endurskoðun deiliskipulags íþróttasvæða í samræmi við íþróttastefnu Akureyrarbæjar.
 Koma á rafrænni stjórnsýslu í allri stjórnsýslu skipulags- og byggingarmála.
 Endurskoða ýmsar verklagsreglur s.s. um lóðaveitingar, stöðuleyfi fyrir gáma, götu- og 

torgsölu, skilti og lokanir gatna.

2. Hver eru helstu skipulagsverkefnin framundan og staða þeirra?

Uppfærsla miðbæjarskipulags.

Árið 2019 var ákveðið að fara í vinnu við að breyta deiliskipulagi miðbæjarins með það að markmiði 
að geta úthlutað nýjum lóðum á svæðinu án þess að fara í kostnaðarsamar breytingar á núverandi 
innviðum. Ekki er um heildarendurskoðun á deiliskipulaginu að ræða heldur er miðað við að byggja á 
gildum núverandi skipulags.



Í starfsáætlun skipulagsráðs er gert ráð fyrir að vinna við þetta skipulag verði umfangsmesta 
skipulagsverkefni ráðsins á árinu 2020 hvað kostnað varðar. Mikilvægt er að endurskoðun 
skipulagsins sé unnin í góðri sátt og til framtíðar. Því var skipaður sérstakur starfshópur með aðkomu 
allra flokka, sem jafnframt tengir saman skipulagsráð og umhverfis- og mannvirkjaráð. Formaður 
starfshópsins er Hilda Jana Gísladóttir. Áætlað er að starfshópurinn skili tillögum sem fyrst.

Oddeyri neðan Hjalteyrargötu

Frá árinu 2018 hefur verið í vinnslu tillaga að breyttu skipulagi reitsins sem afmarkast af af 
Hjalteyrargötu í vestri, Kaldbaksgötu í austri, Gránufélagsgötu í norðri og Strandgötu í suðri.. 

Tillaga að breytingu aðalskipulags var kynnt í október 2019 ásamt hugmyndum þróunaraðila um 
uppbyggingu fjögra fjölbýlishúsa, 6-11 hæðir. Haldinn var fjölmennur kynningarfundur í Hofi ásamt 
því að tillagan var einnig kynnt almenningi á Glerártorgi. 

Í kjölfar auglýsingar tók skipulagsráð málið aftur til umfjöllunar og bókaði að: „með vísun til 
innkominna umsagna, athugasemda og ábendinga að ekki sé rétt að byggja eins háa byggð og fram 
kom í fyrirliggjandi lýsingu skipulagsbreytingarinnar.“ 

Sviðsstjóra skipulagssviðs hefur frá þeim tíma unnið útfærslu tillögu þar sem reynt er að koma til 
móts við helstu sjónarmið sem komu fram í athugasemdum. Má gera ráð fyrir fyrir að tillaga að 
breytingu á skipulagi svæðisins verði kynnt íbúum og öðrum hagsmunaaðilum á næstu vikum.

Skipulag Tryggvabrautar

Allt frá því 2018 hefur verið í gangi vinna við gerð deiliskipulags fyrir Tryggvabraut, frá gatnamótum 
við Glerárgötu og að Hjalteyrarbraut, auk sem það mun ná yfir atvinnulóðir norðan götunnar. Þar 
sem um er að ræða þjóðveg er deiliskipulagið unnið í samvinnu við Vegagerðina og er markmið 
vinnunnar að bæta umferðaröryggi á þessari umferðarmiklu götu sem og endurskoðun á 
gatnamótum Tryggvabrautar við hvorutveggja Glerárgötu/Hörgárbraut/Borgarbraut sem og 
Hjalteyrargötu. 

Hvannavellir

Frá árinu 2015 hefur Krónan haft hug á því að byggja upp verslun á lóð sinni að Glerárgötu 36 og 
hefur skipulagsvinna fyrir svæðið verið í gangi af og til síðan þá. Því miður hefur ekki náðst 
nægjanlega góð niðurstaða varðandi aðkomu að lóðinni til þessa, en mikilvægt er að huga vel að 
umferðarmálum á þessu svæði. Unnið er áfram að málinu í samvinnu við hagsmunaaðila á svæðinu.

Stígaskipulag

Unnið hefur verið að sérstöku stígaskipulagi fyrir Akureyri frá miðju ári 2018 sem sett er fram sem 
breyting á aðalskipulagi. Er skipulagið unnið í samræmi við markmið umhverfis- og samgöngustefnu 
og aðalskipulag bæjarins um að auka hlut gangandi og hjólandi vegfarenda allt árið um kring. Eins er í 
skipulaginu mörkuð stefna um legu útivistar- og reiðstíga.

Gert er ráð fyrir að tillaga að aðalskipulagsbreytingu fari í kynningu á næstu vikum.

Öryggismál við Hörgárbraut

Þann 7. febrúar sl. varð slys á gangbraut á Hörgárbraut við Stórholt þar sem ekið var yfir á rauðu ljósi 
á gangandi vegfarenda. Frá þeim tíma hefur umhverfis- og mannvirkjasvið, skipulagssvið og 
Vegagerðin unnið að tillögum að úrbótum til að auka umferðaröryggi á þessum vegkafla.



Ekki náðist að klára þá vinnu fyrir lok marsmánaðar eins og að var stefnt, m.a. vegna aðstæðna sem 
sköpuðust vegna Covid-19, en reynt verður að hraða þessari vinnu eftir föngum.

Holtahverfi

Frá 2017 hefur verið unnið að deiliskipulagi Holtahverfis. Stærstur hluti íbúðasvæðisins verður austan 
Krossanesbrautar en þó eru nokkrar lóðir sunnan við núverandi íbúðahverfi, austan við Bónus. 
Deiliskipulagið hefur ekki verið samþykkt en samkvæmt fyrirliggjandi tillögu er gert ráð fyrir 304 
íbúðum á fjórum svæðum, auk stórrar lóðar fyrir atvinnuhúsnæði nyrst í hverfinu við Hlíðarbraut.

Skipulagið er tilbúið til kynningar og var markmiðið að gera það nú í upphafi árs. Hinsvegar varð bruni 
í Byrginu þess valdandi að hraða þurfti vinnu á þeim reit sem gerir ráð fyrir uppbyggingu nokkurra 
sérbýla sem búseturúrræði í félagslegakerfi Akureyrarbæjar. Var því ákveðið að bíða með skipulag 
Holtahverfis þangað til að því af loknu.

Kollugerðishagi

Á síðasta ári voru unnar tillögur að rammaskipulagi fyrir íbúðasvæði í Kollugerðishaga og Grænhól, 
ofan og norðan við við Síðuhverfi, ásamt því að könnuð var jarðvegsdýpt á svæðinu. Niðurstaða 
þeirrar könnunar var að vegna mikillar jarðvegsdýptar þykir svæðið við Grænhól, norðan Síðuhverfis 
henta síður til uppbyggingar, en Kollugerðishagi mjög vel. Markmiðið er að ljúka rammaskipulagi fyrir 
íbúðabyggð í Kollugerðishaga á árunum 2020-2021 eftir því sem tími og peningar leyfa.

3. Hver er staða byggingar og skipulagsmála á Akureyri m.t.t. til uppbyggingu íbúðarsvæða, 
atvinnusvæða og opinberrar upbbyggingar?

Byrjum á umfjöllun um íbúðarsvæði

Við árslok voru byggingar sem ekki voru orðnar fokheldar: 3 einbýlishús, 10  íbúðir í raðhúsum og 236 
íbúðir í fjölbýlishúsum. Mikið til nýúthlutað og því komið tiltölulega skammt á veg.

41 einbýlishúsalóð var laus til úthlutunar, þar af sjö í Hrísey. Í deiliskipulagi Melgerðisáss eru fjórar 
einbýlishúsalóðir skipulagðar en eru ekki lausar til úthlutanar enn sem komið er auk einnar 
fjölbýlishúsalóðar.

Tíu einbýlishúsalóðir að auki teljast byggingarhæfar en eru ekki í auglýsingu vegna endurskoðunar 
skipulags, þrjár við Lækjargötu, fimm við Miðholt, ein við Norðurgötu og ein við Lundargötu. Engin 
raðhúsa- eða fjölbýlishúsalóð var í auglýsingu um áramót.

Í Hrísey voru átján lóðir í auglýsingu, 7 einbýlishúsalóðir og 11 undir sumarhús. Breyting frá fyrra ári 
skýrist af því að við tókum út nokkrar sumarhúsalóðir, þar sem á eftir að gera tvo götuparta við 
Eyjabyggð. Engri lóð var úthlutað í Hrísey á árinu þrátt fyrir 75 % afslátt á gatnagerðargjaldi sem 
samþykktur var í bæjarstjórn 19. mars 2019 og gildir til ársloka 2021.

Í Grímsey er engin lóð laus til úthlutunar í eynni, enda er þar ekkert deiliskipulag í gildi.

Það vekur væntanlega athygli að um síðustu áramót voru engar lausar lóðir fyrir raðhús eða fjölbýli á 
Akureyri. Hinsvegar verður að horfa á það í ljósi þess sem ég sagði framar að búið er að úthluta 
mörgum lóðum  að undanförnu og alveg á eftir að hefja framkvæmdir við a.m.k. átta raðhúsalóðir og 



tólf fjölbýlishús. Í heildina getur uppbygging íbúða í Hagahverfi því uppfyllt íbúðaþörf eins og hún er 
skilgreind í aðalskipulagi Akureyrarbæjar til næstu tveggja ára.

Þróun íbúðamarkaðarins

Það hefur væntanlega ekki farið framhjá neinum bæjarfulltrúa að það hefur hægst verulega á 
íbúaþróun síðustu misseri og íbúatalan nær staðið í stað síðasta hálfa árið.

Miðað við þróun íbúafjölgunar síðustu ár þá er líklegt að Hagahverfi, Holtahverfi og önnur 
þéttingarsvæði muni duga í lengri tíma en núverandi íbúaspá aðalskipulags gerir ráð fyrir.

 300 íbúðir í Holtahverfi
 60 íbúðir í Skarðshlíð
 300-350 íbúðir í Hagahverfi sem á eftir að byggja

Þetta eru næstum 700 íbúðir sem ættu að vera fyrir rúmlega 1.500 manns. Til viðbótar eru vonandi 
íbúðir í miðbænum og Oddeyri (100-200) og hugsanlega á kastsvæði Þórs (80-100 íbúðir).

Ef það verður bara 1% fjölgun ættu þessi svæði að duga í 5 + ár. Það væri líka í samræmi við stefnu 
um þéttingu byggðar og að nýta betur þá grunnviði sem þegar eru til staðar.

Mikilvægt er að hafa skýra sýn um næstu byggingarverkefni svo við verðum tilbúin ef íbúðaþróun 
horfir til betri vegar og er þess vegna gert ráð fyrir að rammaskipulag Kollugerðishaga verði klárað á 
næstu 1-2 árum.

Atvinnusvæði

Til að fjölga íbúum er mikilvægt að fjölga atvinnutækifærum á svæðinu. Það er hinsvegar ljóst að lítið 
hefur verið byggt af atvinnuhúsnæði á síðustu árum.

Fimmtán atvinnulóðir voru í auglýsingu um áramót sem voru byggingarhæfar, þar af ein fyrir 
þjónustustofnun og ein fyrir hafnsækna ferðaþjónustu. Til viðbótar eru níu athafnalóðir við Týsnes í 
auglýsingu með fyrirvara um byggingarhæfi. Til eru fimm skipulagðar lóðir við Sjafnarnes en hafa 
hvorki verið auglýstar né gerðar byggingarhæfar.

Lóðir við Torfunef og Oddeyrarbót hafa ekki komist til framkvæmda eins og áætlanir stóðu til um.

Til þess að vekja áhuga uppbyggingaraðila er spurning hvort ekki sé þörf á sérstöku átaki þar sem 
áhugaverðar lóðir til uppbyggingar verði markaðssettar og kynntar með beinni hætti en við höfum 
áður gert. Eins hvort við eigum að lækka tímabundið lóðagjöld af einstökum svæðum þar sem við 
viljum fá uppbyggingu af stað. T.d. við Sjafnargötu.

Opinber uppbygging

Akureyrarflugvöllur

Deiliskipulag fyrir Akureyrarflugvöll var upphaflega samþykkt í bæjarstjórn þann 6. september árið 
2005. Í því er gert ráð fyrir umfangsmikilli landfyllingu fyrir flughlað og flugskýli sem enn hefur ekki 
komið til framkvæmda. Árið 2011 voru gerðar nokkuð umfangsmiklar breytingar á deiliskipulaginu 
sem meðal annars fólst í því að byggingarreitur fyrir flugstöð var stækkaður mikið frá því sem nú er. 



Hvorutveggja flughlað með lóð fyrir flugskýli og stækkun flugstöðvar eru því í gildandi skipulagi og 
ekkert því til fyrirstöðu að gefa framkvæmdaleyfi á grunni þess. Í ljósi þess að nú virðist ríkja vilji til að 
fara í þessa uppbyggingu er mögulega tímapunktur líka að skoða hvort breytingar þurfi að gera á 
gildandi skipulagi eða hvort það dugi eins og það er.

Hólasandslína 3

Skipulagning Hólasandslínu 3 hefur verið mikið uppi á borði skipulagsráðs síðustu misseri og ár. 
Aðalskipulag Akureyrarbæjar gerir ráð fyrir að línan liggi sem jarðstrengur frá Rangárvöllum og að 
sveitarfélagsmörkum við Eyjafarðarsveit við ósa Eyjafjarðarár. Margar breytingar hafa verið gerðar, 
bæði í aðalskipulagi og í deiliskipulagi vegna jarðstrengsleiðarinnar í góðri samvinnu við Landsnet. Er 
nú svo komið að ekkert stendur á skipulagi Akureyrarbæjar svo framkvæmdir geti hafist.

Blöndulína 3

Minni vinna hefur verið lögð í skipulagningu Blöndulínu 3. Aðalskipulag bæjarins gerir ráð fyrir að 
línan komi inn í bæjarlandið við Kífsá en líklegt er að breyting verði gerð þar á þannig að hún komi 
beint inn í spennivirki Landsnets á Rangárvöllum við endanlega hönnun línunnar. Boltinn er í höndum 
Landsnets sem hefur verið að taka samtalið við sveitarfélögin á línuleiðinni. Í farvatninu er breyting á 
svæðisskipulagi Eyjafjarðar í þá veru að gert er ráð fyrir útfærslu línunnar í gegnum land 
Hörgársveitar en nákvæm lega verði útfærð í aðalskipulagi. Þetta er gert til þess að liðka fyrir 
hönnunarvinnunni. Þ.e. að ekki þurfi að breyta legu línunnar á mörgum skipulagsstigum ef útfærsla 
hennar verði önnur en fyrstu drög gera ráð fyrir.

Uppbygging nýrra heilsugæslustöðva 
Síðasta laugardag, þ.e. 4. apríl, auglýsti Ríkiskaup eftir tveim 1.700 fm rýmum undir heilsugæslu til 
langtímaleigu. Krafa er um nálægð við stofn- eða tengigötur sem og almenningssamgöngur. Í 
auglýsingunni segir ennfremur: „Í kjölfar þessarar undanfarandi markaðskönnunar, er ráðgert að 
hefja innkaupaferli um leigu eða byggingu húsnæðis sem verður annað hvort gerður með 
þjónustukaupum eða með hefðbundnu leigufyrirkomulagi eftir því hvaða niðurstaða markaðskönnun 
skilar. Fyrirhugað er að fyrir lok árs 2020 verði kominn á samningur við aðila sem á eða getur annast 
byggingu og hönnun viðkomandi húsnæðis og séð um rekstur þess. Þá skal viðkomandi húsnæði 
afhent fullbúið, a.m.k. að hluta, eigi síðar en vorið 2023. Kostur er ef hægt er að afhenda húsnæði 
fyrir það tímamark.“

Við höfum átt í góðu samstarfi við Heilbrigðisstofnun Norðurlands og meðal annars gert ítarlega 
staðarvals greiningu fyrir uppbyggingu heilsugæslustöðva. Niðurstaða þeirrar greiningar gerði það að 
verkum að við tókum frá lóð undir fjölbýlishús við gatnamót Undirhlíðar og Skarðshlíðar með það 
fyrir augum að hægt væri að breyta þannig að hægt væri að koma fyrir heilsugæslu á fyrstu hæð. Eins 
greindi niðurstaða þeirrar vinnu að tjaldsvæðisreiturinn við Þórunnarstræti væri jafnframt einkar 
hentug staðsetning. 

Við undirbúning markaðskönnunar Ríkiskaupa sem birt var á laugardaginn var hinsvegar lítið samráð 
haft við okkur og það er erfitt að sjá hvernig við getum lagt til lóð eða svæði án undangengingar 
auglýsingar. 

Mögulega leiðir þessi markaðskönnun Ríkiskaupa þó til þess að þeir finna hentugt húsnæði til leigu 
sem uppfyllir þær forsendur sem stofnunin gerir. Það væri vel, en væntanlega þarf að skoða hvort 
staðsetningin henti skipulagslega séð vel og í framhaldi gera breytingu á aðalskipulagi til samræmis. 

Hjúkrunarheimili við Lögmannshlíð 
Umræða hefur verið um stækkun hjúkrunarheimilisins Lögmannshlíðar. Mikilvægt er að huga í tíma 



að skipulagsmálum svæðisins því þau geta alltaf verið tímafrek. Aðalskipulag þjónustusvæðisins við 
Vestursíðu 9 gerir ráð fyrir stækkun en öll deiliskipulagsvinnan er eftir og hún er forsenda frekari 
hönnunarvinnu.



Áskoranir við þéttingu byggðar og umhverfisvænni samgöngumáta

Eitt meginmarkmið gildandi aðalskipulags er þétting byggðar, til að nýta betur þá grunngerð sem fyrir 
er og stuðla þannig að styttri vegalengdum milli íbúða annars vegar og atvinnu og þjónustu  
hinsvegar.  

Þétting byggðar er vissulega umdeild en til lengri tíma hvorutveggja umhverfisvænna sem og 
hagkvæmara skipulag fyrir rekstur bæjarins.

Hlutfallslegur kostnaður við viðhald gatna, veitna, sorphirðu  og snjómokstur á hvern íbúa lækkar. 
Göngu- og hjólafjarlægðir styttast, innviðir eins og skólar og þjónusta nýtast fleirum og auðveldara er 
að halda úti almenningssamgöngum. Styttri aksturfjarlægðir og aukið hlutfall gangandi og hjólandi 
vegfaranda felur í sér minni umferð og aukin loftgæði. Með hækkandi meðalaldri samfélagsins er 
einnig mikilvægt að horfa til enn fleiri hluta eins og heimaþjónustu og tækifærum til útivistar og 
hreyfingar allt árið um kring. Síðast en ekki síst sparar þétting byggðar óraskað land sem þá nýtist til 
landbúnaðar, bindingu kolefnis og/eða sem vistsvæði fugla og annarra dýra.

Með öðrum orðum erum við með þéttingu byggðar að þróa ný svæði með umhverfisvænum hætti án 
þess að bæta við rekstrarkostnaði til langs tíma. 

En þétting byggðar er einnig vand með farin eins og dæmin sanna. 

Eignarhald lóða og fasteigna geta flækt uppbyggingaverkefni og eða þau mætt andstöðu vegna þess 
að þau ganga á græn svæði, skyggja á nærliggjandi byggð eða hafa áhrif á ásýnd bæjarins svo 
eitthvað sé nefnt. 

Við þurfum að vanda okkur betur við þéttingu byggðar en önnur skipulagsverkefni. Það á jafnt við um 
ákvarðanatöku, kynningu og samráð við deiliskipulagsvinnu sem og svo uppbyggingarferilinn allan. 

En höfum í huga að ávinningurinn er mikill og hann getur leitt af sér betra, umhverfisvænna og 
fjárhagslega hagkvæmara samfélag til lengri tíma litið.

Akureyri er umhverfisvænt samfélag í fararbroddi á landsvísu og við höfum gríðarlegt tækifæri 
tækifæri til að gera enn betur. 

Lokaorð 

Ég ætla að láta hér staðar numið.

Þið getið fundið frekari upplýsingar um stöðu byggingarmarkaðsins í nýlegri ársskýrslu skipulagssviðs 
Akureyrarbæjar fyrir árið 2019. Efni hennar eða nákvæmt hlutverk skipulagsráðs og starfsmanna 
skipulagssviðs ætla ég ekki að tíunda frekar hér.

Ef eitthvað er enn óljóst eða ef þið hafið einhverjar frekari spurningar um stöðu skipulagsmála þá 
verð ég til taks í umræðunum hér á eftir.

Takk fyrir mig!


